RREGULLORE PËR DHËNIEN E TITUJVE TË NDERIT, DEKORATAVE DHE ÇMIMEVE NGA KOMUNA E RAHOVECIT
 
I.   DISPOZITAT E PERGJITHSHME

Neni 1

Qëllimi

Me këtë Rregullore përcaktohen kushtet e përgjithshme dhe procedura për dhënien e titujve të nderit, çmimeve, dekoratave, mirënjohjeve dhe medaljeve nga Komuna e Rahovecit për qytetarët, personat jurdik, shtetasit e huaj dhe organizatat e ndryshme për merita të veçanta dhe kontribute në Komunën e Rahovecit.
 

Neni 2

Fushëveprimi

Dekoratat, mirënjohjet dhe çmimet tjera u ndahen dhe jepen individëve, shoqatave, organizatave, personaliteteve që kanë ndikuar në fusha të ndryshme të veprimtarisë shoqërore si, humanizmit, kontributit kombëtar, kulturor, sportiv dhe aktivitete të tjera publike në Komunën e Rahovecit.


Neni 3

Përkufizimet

Me ketë Rregullore termat e mëposhtme kanë keto kuptime:

1."Dekoratë" është çmimi që u jepet personaliteteve të vendit ose të huaj, si shenjë nderimi  për arritje të veçanta personale dhe për kontribut të përgjithshëm shoqëror.
 
2. "Mirënjohje" është çmimi që u jepet qyetarëve si shenjë nderimi për kontribut in në të mirë të qytetarëve të Komunës së Rahovecit.
 
3."Medalje" – është çmimi që u jepet individëve të caktuar për arritjet personale apo grupore në fusha të ndryshme të veprimtarisë shoqërore e  sportive.
 
II.     DEKORAT AT DHE DHËNIA E TYRE

 

Neni 4

   Llojet e dekoratave dhe çmimet që i ndan Komuna e Rahovecit

Llojet e titujve - dekoratave që i ndan Komuna e Rahovecit janë:

 

1.      Dekorata "Qytetar nderi” i Komunës së Rahovecit u jepet qytetarëve që nuk janë banorë të Komunës së Rahovecit për kontribut të përgjithshëm në të mirën e përgjithshme, për çështje kombëtare, liri dhe pavarësi.

2.      “Medalja e lirisë” u jepet familjeve të dëshmorëve, invalidëve, veteranëve dhe luftëtarëve për çlirimin e atdheut në periudha të ndryshme të historisë kombëtare. 

3.      Dekorata "Nderi i komunës'',  u jepet individëve për kontribute në promovimin e Komunës së Rahovecit dhe zhvillimin e përgjithshëm shoqëror.

4.      Dekorata “Ukshin Hoti” – 

- u jepet personaliteteve të shquara të fushës së politikës e  

- familjeve emblematike dhe individëve që kanë kontribuuar për liri, dinjitet njerëzor e kombëtar; 

- aktivistëve për ruajtjen dhe kultivimin e vlerave historike - kombëtare shqiptare dhe 

- atyre që janë shquar për vlerat universale humaniste e civilizuese. 


3.1. Dekorata “Ukshin Hoti” mund t’u jepet edhe personave të huaj që kanë kontribuar për çështjen shqiptare apo edhe për mbrojtjen e vlerave civilizuese e humaniste.

3.2. Kryetari i komunës për çdo vit, në ditëlindjen e Ukshin Hotit, më 17 qershor, ndan dekoratë për personalitetet e përcaktuar për këtë dekoratë. 

5.      Dekorata për humanizëm “Dr. Ali Sokoli”, u jepet personave që merren me aktivitete humanitare apo atyre që me punën dhe përkushtimin e tyre humanist kanë ndikuar në përmirësimin e kushteve të jetës e të punës për njerëzit në nevojë. 
6. Çmimi letrar “Sulejman Krasniqi”, u jepet personave me kontribute në krijimtarinë letrare-artistike, personave që ndikojnë në ruajtjen e vlerave kulturore kombëtare, në ruajtjen e strashëgimisë historike dhe në pasurimin e jetës kulturore-artistike. 

6.1. Ky çmim ndahet nga një juri profesionale në Ditën e Bibliotekës Komunale “Sulejman Krasniqi” më 7 dhjetor. 

6.2. Çmimi mund t’iu ndahet krijuesve dhe kontributdhënësve edhe pas vdekjes. 

7.       Çmimi "Lexuesi i vitit", i jepet lexuesit/es – banor/e i/e Komunës së Rahovecit, për numrin më të madh të librave të lexuar gjatë një viti kalendarik, i cili është anëtar i rregullt i Bibliotekës Komunale “Sulejman Krasniqi”, apo edhe personit i cili me punën dhe përkushtimin personal ka arritur të nxisë të lexuarit dhe krijimtarinë letrare – artistike tek të rinjtë. 
(propozim; ky çmim mund të ndahet në ditën e qendrës së kulturës “Mensur Zberaj” më 28 maj apo në ndonjë nga ditët botërore të librit, të poezisë apo kulturës) 

7.1  Çmimi "Lexuesi i Vitit" ndahet nga një juri e formuar enkas nga Drejtoria për Kulturë, Rini dhe Sport.

7.2  Çmimi rëndom jepet një herë në vit, por jo domosdoshmërisht.

7.3   Varësisht nga konkurrenca, çmimi mund t’i jepet me shumë se një personi.

8.  Medalja -"Sportisti i vitit", i jepet sportistit – individit që është banor i Komunës së Rahovecit apo sportistit që i kontribuon zhvillimit të sportit në këtë komunë. 
9.  Mirënjohje dhe falënderime mund të ndajnë organet komunale brenda fushës së kompetencës së tyre.

10.  Mirënjohje - Falënderime u jepen personave fizik dhe subjekteve juridike në shenjë mirënjohje për kontributin e dhënë qytetarëve dhe Komunës së Rahovecit.

10.  Dekoratat nga paragrafi 1, 2, 3, 4, 5, 6 të këtij neni mund t’iu jepen edhe personaliteteve pas vdekjes (post mortum). 
Neni 5 
Propozimet për ndarjen e dekoratave dhe titujve të nderit
1.      Dekoratat, titujt e nderit, mirënjohjet dhe çmimet, mund të propozohen nga anëtarët e Kuvendit të Komunës, nga Kryetari i Komunës, nga shoqata apo organizata të shoqërisë civile, si dhe nga personalitete të dëshmuara nga jeta politike, kulturore, shoqërore, studiues e hulumtues të shquar shkencor. 


2.      Në propozim parashtruesi i propozimit duhet të arsyetojë propozimin me shkrim, me një përmbledhje të veprimtarisë dhe kontributeve të veçanta të të propozuarit. 
Neni6
Forma dhe dukja fizike e dekoratave
1.  Dekorata "Qytetar nderi” i komunës së Rahovecit përbëhet nga: 

1.1. Pllakë bronzi me dimensione 21x30 cm të dekoruar, e cila në sfond ka emblemën e Komunës së Rahovecit, si dhe një certifikatë, të shkruar në gjuhën shqipe dhe në gjuhën amtare të atij/asaj që e pranon këtë decorate/titull. Përmban emrin dhe mbiemrin e bartësit të shpërblimit të shkruara me shkronja të gravuara në radhën e parë, dhe teksti "Qytetar nderi” i komunës së Rahovecit në radhën e dytë.

1.2. Certifikata shkruhet në letër të fortë cilësore së paku 150 gr, formati A4, me ngjyrë ari, në sfondin e së cilës është emblema e Komunes së Rahovecit dhe e nënshkruar nga Kryetari i Komunës.

2. Dekorata - titulli "Nderi i komunës", përbëhet nga:

2.1. Pllakë bronzi me dimensione 21x30 cm të dekoruar, e cila në sfond ka emblemën e komunës së Rahovecit si dhe një certifikatë të veçantë të shkruar në gjuhën shqipe. Përmban emrin dhe mbiemrin e bartësit të shpërblimit të gravura në radhën e parë, emërtimin e dekoratës përkatëse në radhën e dytë.

2.2. Certifikata shkruhet ne letër të fortë cilësore së paku 150 gr, formati A4, me ngjyrë argjendi, në sfondin e se cilës është emblema e Komunës së Rahovecit dhe e nënshkruar nga Kryetari i Komunës.

3. Dekorata “Ukshin Hoti”, përfshin një pllakë metalike të gravuar me portretin e Ukshin Hotit, emrin dhe mbiemrin e përfituesit të dekoratës dhe motivacioni. 

4. Dekorata për humanizëm “Dr. Ali Sokoli”, mund të jetë një pllakë metalike apo dekoratë në letër kartoni, ku të jetë gdhendur portreti i Dr. Ali Sokolit, emri dhe mbiemri i përfituesit dhe motivacioni. 

5. Çmimi "Lexuesi i Vitit" përbëhet nga:

   5.1. Çmimi shoqërohet nga një fletëpërcjellje të cilësisë së lartë ku shënohet stema e    Republikës së Kosovës, stema e komunës së Rahovecit, çmimi "Lexuesi i Vitit" dhe emri i pranuesit të çmimit.

6.Medalja “Sportisti i vitit", përbëhet nga medalje me ngjyrë ari dhe certifikatë të veçantë të shkruar në gjuhën shqipe. Përmban emrin dhe mbiemrin e bartësit të shpërblimit dhe emërtimin “Sportisti i Vitit".

7.Mirënjohjet dhe falënderimet jepen në formë të certifikatës që përmban emrin dhe mbiemrin e bartësit dhe arsyetimin e shkurtër të dhënies.

Neni 7
Dorëzimi i dekoratës
1.  Pas aprovimit të rregullores nga Kuvendi i Komunës për dhënien e dekoratave, Kryetari i Komunës ia dorëzon dekoratën solemnisht të dekoruarit.

2.  I dekoruari - bartësi i titullit nënshkruhet formalisht në Regjistrin e Bartësve të Titujve të Nderit, regjistër ky që do të mbahet nga Zyrtari për Protokoll i Komunës.

 

3.  Në rast se personaliteti nuk jeton më, pranimin e dekoratës mund ta bëjë anëtari i afërm i familjes apo personi i afërm i të dekoruarit. 
 

Neni 8
Bartja dhe revokimi i titujve
1.  Bartësi i titullit është i obliguar që titullin ta bartë me dinjitet, duke pasur parasysh çdo herë sjelljet e tij në jetë dhe angazhimin e përditshëm, si dhe të dëshmojë respekt për autoritetin që i’a ka ndarë titullin apo dekoratën (Kuvendit të Komunës së Rahovecit).

2.  Bartësit të titullit mund t'i revokohet titulli, nëse konstatohet se me sjelljet e veta dëmton imazhin e dhënësit të dekoratës, si dhe cenon vlerat morale, atdhetare e humaniste.

 

3.  Revokimi bëhet në procedurën e paraparë paraprake sikur për dhënien e titullit (shpërblimit), ndërsa vendimi përfundimtar merret në mbledhje të rregullt të Kuvendit të Komunës.

 
III.          DISPOZITAT PËRFUNDIMTARE


 Neni 9

Dekoratat dhe titujt e dhënë më parë
 
Titujt e ndarë para hyrjes në fuqi të kesaj Rregulloreje do të konsiderohen valide dhe regjistrohen në Regjistrin e bartësve të Titujve të Nderit.

Neni 10
Përgjegjës për zbatimin e kësaj Rregulloreje
Për zbatimin e kësaj Rregulloreje janë; Kryetari i Komunës së Rahovecit, Kuvendi i Komunës së Rahovecit dhe Drejtoritë përkatëse komunale.

Neni 11
Hyrja në fuqi
Kjo Rregullore hyn në fuqi (7) ditë pas publikimit në faqen zyrtare të Komunës së Rahovecit.

 
KUVENDI I KOMUNËS RAHOVEC
 

Kryesuesi i Kuvendit
   Dëfrim Kafexhiu
